
Gautamamaharshikritam Shiva Stotram

ગૌતમમહર્ષિકૃતં   શિવસ્તોત્રમ્

ગૌતમ ઉવાચ ।
ભોગાર્થિનાં   ભોગમભીપ્સિતં ચ દાતું મહાન્ત્યષ્ટવપૂંષિ ધત્તે ।
સોમો જનાનાં ગુણવન્તિ નિત્યં દેવં મહાદેવમિતિ સ્તુવન્તિ॥ ૪॥
કર્તું સ્વકીયૈર્વિષયૈઃ   સુખાનિ ભર્તું સમસ્તં સચરાચરં ચ ।
સમ્પત્તયે હ્યસ્ય વિવૃદ્ધયે ચ મહીમયં રૂપમિતીશ્વરસ્ય॥ ૫॥
સૃષ્ટેઃ સ્થિતેઃ સંહરણાય ભૂમેરાધારમાધાતુમપાં સ્વરૂપમ્ ।
ભેજે શિવઃ શાન્તતનુર્જનાનાં સુખાય ધર્માય જગત્પ્રતિષ્ઠિતમ્॥ ૬॥
કાલવ્યવસ્થામમૃતસ્રવં ચ જીવસ્થિતિં  સૃષ્ટિમથો વિનાશનમ્ ।
મુદં પ્રજાનાં સુખમુન્નતિં  ચ ચક્રેઽર્કચન્દ્રાગ્નિમયં શરીરમ્॥ ૭॥
વૃદ્ધિં  ગતિં  શક્તિમથાક્ષરાણિ જીવવ્યવસ્થાં મુદમપ્યનેકામ્ ।
સ્રષ્ટું કૃતં વાયુરિતીશરૂપં ત્વં વોત્સિ નૂનં ભગવન્ભવન્તમ્॥ ૮॥
ભેદૈર્વિના   નૈવ કૃતિર્ન  ધર્મો નાત્મીયમન્યન્ન દિશોઽન્તરિક્ષમ્ ।
દ્યાવાપૃથિવ્યૌ ન ચ ભુક્તિમુક્તી તસ્માદિદં વ્યોમવપુસ્તવેશ॥ ૯॥
ધર્મં વ્યવસ્થાપયિતું વ્યવસ્ય ઋક્સામશાસ્ત્રાણિ યજુશ્ચ શાખાઃ ।
લોકે ચ ગાથાઃ સ્મૃતયઃ પુરાણમિત્યાદિશબ્દાત્મકતામુપૈતિ॥ ૧૦॥
યષ્ટા ક્રતુર્યાન્યપિ સાધનાનિ ઋત્વિક્પ્રદેશં ફલદેશકાલાઃ ।
ત્વમેવ શમ્ભો પરમાર્થતત્ત્વં વદન્તિ યજ્ઞાઙ્ગમયં  વપુસ્તે॥ ૧૧॥
કર્તા પ્રદાતા પ્રતિભૂઃ પ્રદાનં સર્વજ્ઞસાક્ષી પુરુષઃ પરશ્ચ ।
પ્રત્યાત્મભૂતઃ પરમાર્થરૂપસ્ત્વમેવ સર્વં કિમુ વાગ્વિલાસૈઃ॥ ૧૨॥
ન વેદશાસ્ત્રૈર્ગુરુભિઃ પ્રદિષ્ટો ન નાસિ બુદ્ધ્યાદિભિરપ્રધૃષ્યઃ ।
અજોઽપ્રમેયઃ શિવશબ્દવાચ્યસ્ત્વમસ્તિ(મેવ)સત્યં ભગવન્નમસ્તે॥ ૧૩॥
આત્મૈકતાં સ્વપ્રકૃતિં   કદાચિદૈક્ષચ્છિવઃ સમ્પદિયં મમેતિ ।

પૃથક્તદૈવાભવદપ્રતર્ક્યાચિન્ત્યપ્રભાવો બહુવિશ્વમૂર્તિઃ   ॥ ૧૪॥
ભાવોઽભિવૃદ્ધા ચ ભવે ભવે ચ સ્વકારણં કારણમાસ્થિતા ચ ।
નિત્યા શિવા સર્વસુલક્ષણા વા વિલક્ષણા વિશ્વકરસ્ય શક્તિઃ॥ ૧૫॥
ઉત્પાદનં સંસ્થિતિરન્નવૃદ્ધિલયાઃ સતાં યત્ર સનાતનાસ્તે ।
એકૈવ મૂર્તિર્ન   સમસ્તિ કિઞ્ચિદસાધ્યમસ્યા દયિતા હરસ્ય॥ ૧૬॥
યદર્થમન્નાનિ ધનાનિ જીવા યચ્છન્તિ કુર્વન્તિ તપાંસિ ધર્માન્ ।
સાઽપીયમમ્બા જગતો જનિત્રી પ્રિયા તુ સોમસ્ય મહાસુકીર્તિઃ  ॥ ૧૭॥
યદીક્ષિતં કાઙ્ક્ષતિ વાસવોઽપિ યન્નામતો મઙ્ગલમાપ્નુયાચ્ચ  ।
યા વ્યાપ્ય વિશ્વં વિમલીકરોતિ સોમા સદા સોમસમાનરૂપા॥ ૧૮॥
બ્રહ્માદિજીવસ્ય ચરાચરસ્ય બુદ્ધ્યક્ષિચૈતન્યમનઃસુખાનિ ।
યસ્યાઃ પ્રસાદાત્ફલવન્તિ નિત્યં વાગીશ્વરી લોકગુરોઃ સુરમ્યા॥ ૧૯॥
ચતુર્મુખસ્યાપિ મનો મલીનં કિમન્યજન્તોરિતિ ચિન્ત્ય માતા ।
ગઙ્ગાઽવતારં  વિવિધૈરુપાયૈઃ સર્વં જગત્પાવયિતું ચકાર॥ ૨૦॥
શ્રુતીઃ સમાલક્ષ્ય હરપ્રભુત્વં વિશ્વસ્ય લોકઃ સકલૈઃ પ્રમાણૈઃ ।
કૃત્વા  ચ ધર્માન્બુભુજે ચ ભોગાન્વિભૂતિરેષા તુ સદાશિવસ્ય॥ ૨૧॥
કાર્યક્રિયાકારકસાધનાનાં વેદોદિતાનામથ લૌકિકાનામ્ ।
યત્સાધ્યમુત્કૃષ્ટતમં પ્રિયં ચ પ્રોક્તા ચ સા સિદ્ધિરનાદિકર્તુઃ॥ ૨૨॥
ધ્યાત્વા વરં બ્રહ્મ પરં પ્રધાનં યત્સારભૂતં યદુપાસિતવ્યમ્ ।
યત્પ્રાપ્ય મુક્તા ન પુનર્ભવન્તિ સદ્યોગિનો મુક્તિરુમાપતિઃ સઃ॥ ૨૩॥
યથા યથા શમ્ભુરમેયમાયારૂપાણિ ધત્તે જગતો હિતાય ।
તદ્યોગયોગ્યાનિ તથૈવ ધત્સે પતિવ્રતાત્વં ત્વયિ માતરેવમ્॥ ૨૪॥
ઇતિ બ્રહ્મપુરાણે પઞ્ચસપ્તતિતમાધ્યાયાન્તર્ગતં

ગૌતમમહર્ષિકૃતં   શિવસ્તોત્રં સમાપ્તમ્ ।
બ્રહ્મપુરાણ । અધ્યાય ૭૫/૪-૨૪॥

